ԱՄՓՈՓԱԹԵՐԹ
 ԼԵՌՆԱՅԻՆ ՂԱՐԱԲԱՂԻՑ ԲՌՆԻ ՏԵՂԱՀԱՆՎԱԾ ԱՆՁԱՆՑ ԺԱՄԱՆԱԿԱՎՈՐ ՊԱՇՏՊԱՆՈՒԹՅԱՆ ՏԱԿ ՎԵՐՑՆԵԼՈՒ, ԺԱՄԱՆԱԿԱՎՈՐ ՊԱՇՏՊԱՆՈՒԹՅՈՒՆ ՍՏԱՑԱԾ ՓԱԽՍՏԱԿԱՆԻ ԱՆՁԸ ՀԱՍՏԱՏՈՂ ՓԱՍՏԱԹՂԹԻ ՆԿԱՐԱԳԻՐԸ ԵՎ ԴՐԱ ՏՐԱՄԱԴՐՄԱՆ ԿԱՐԳԸ ՀԱՍՏԱՏԵԼՈՒ ՄԱՍԻՆ
ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ
	1․ Ներքին գործերի նախարարություն
	25.10.2023թ.

	
	№ 43/21/128243-23

	Նախագծի 1-ին կետի 2-րդ ենթակետի համաձայն՝ ժամանակավոր պաշտպանության և փախստական ճանաչելու ենթակա են նաև ՀՀ տարածքում գտնվող այն անձինք, որոնց վերջին հաշվառման հասցեն Լեռնային Ղարաբաղում է։
Մինչդեռ, ՀՀ տարածքից դուրս գտնվող այն անձինք, որոնց վերջին հաշվառման հասցեն եղել է Լեռնային Ղարաբաղը, սակայն տարբեր պատճառներով հանվել են ԼՂ ռեգիստրի հաշվառումներից (օրինակ՝ սեփականատիրոջ դիմումով), սույն ձևակերպման պայմաններում չեն օգտվում պաշտպանությունից։ Այս դեպքում խնդիր է առաջանում նշված կատեգորիայի անձանց իրավական կարգավիճակը որոշելու և փաստաթղթավորելու կապակցությամբ, հատկապես, որ նրանց մեջ բազմաթիվ են այն անձինք, որոնց անձնագրի ժամկետը լրացել է և չեն կարող նույնիսկ քաղաքացիություն շնորհելու գործ հանձնել։ 
Այս առումով, օտարերկրյա պետություններում գտնվող անձանց ժամանակավոր պաշտպանություն տրամադրելու իրավական հնարավորությունն ամրագրելու նպատակով առաջարկվում է նախագծի նախաբանում հղում կատարել նաև «Փախստականների և ապաստանի մասին» օրենքի 3-րդ հոդվածի 1-ին մասին, համաձայն որի՝ Կառավարության կողմից ժամանակավոր պաշտպանության տրամադրման մասին որոշում ընդունելու դեպքում Հայաստանի Հանրապետությունում կարող է ապաստան տրամադրվել օտարերկրյա քաղաքացիների կամ քաղաքացիություն չունեցող անձանց խմբերին, որոնք սույն օրենքի 6-րդ հոդվածի 1-ին մասում նշված պատճառների հետևանքով լքել են իրենց համապատասխանաբար քաղաքացիության կամ նախկին մշտական բնակության պետության տարածքները, քանի որ նշված նորմը չի պարունակում այս պահին Հայաստանի Հանրապետությունում գտնվելու պարտադիր պահանջ։
Բացի այդ, նախագծի 5-րդ կետի 1-ին ենթակետով ՀՀ արտաքին գործերի նախարարին հանձնարարվում է օտարերկրյա պետություններում գործող Հայաստանի Հանրապետության դիվանագիտական և հյուպատոսական ներկայացուցչություններ դիմելու դեպքում անհապաղ տեղեկացնել ժամանակավոր պաշտպանության վերցվելու հնարավորության մասին և դիմողների գրավոր համաձայնությունն ուղարկել Ծառայություն՝ հաշվառման նպատակով։
Մինչդեռ, այն դեպքում, եթե նախագծի 1-ին կետի 2-րդ ենթակետով նախատեսվում է ժամանակավոր պաշտպանության տրամադրում (փախստական ճանաչել) միայն Հայաստանի Հանրապետության տարածքում գտնվողներին, ապա օտարերկրյա պետություններում գտնվողներին պաշտպանություն չի տրամադրվելու։ Ուստի վերոհիշյալ կետերի միջև առաջանում է հակասություն։ Այս առումով հարկ է նշել, որ ՀՀ վարչապետի մոտ կայացած քննարկման ժամանակ ևս Հայաստանի Հանրապետությունում և օտարերկրյա պետություններում գտնվող անձանց պաշտպանություն տրամադրելու կապակցությամբ որևէ տարբերակող պայման չի դրվել։

	Ընդունվել է

Նախագծով ամրագրել է նաև Հայաստանի Հանրապետությունից դուրս գտնվող որոշակի անձանց ժամանակավոր պաշտպանության տակ վերցնելու վերաբերյալ կարգավորումը

	2․ Նախագծի 3-րդ կետով սահմանվում է, որ ժամանակավոր պաշտպանությունը տրվում է մեկ տարի ժամկետով՝ երկարաձգման հնարավորությամբ։ Ժամկետի հաշվարկը սկսվում է սույն որոշումն ուժի մեջ մտնելու պահից։
Նշված դրույթի միատեսակ կիրառումն ապահովելու և հետագա անորոշություններից խուսափելու նպատակով առաջարկվում է դիտարկել ժամանակավոր պաշտպանություն տրամադրելու ժամկետը մինչև 2024 թվականի դեկտեմբերի 31-ը սահմանելու նպատակահարմարությունը։ Առաջարկն ընդունելու պարագայում անհրաժեշտություն կառաջանա նախագծի 3-րդ կետից հանել «Ժամկետի հաշվարկն սկսվում է սույն որոշումն ուժի մեջ մտնելու պահից։» բառերը։

	Չի ընդունվել
     Ժամանակավոր պաշտպանության կարգավիճակի հաշվարկը սկսվում է որոշման ուժի մեջ մտնելու պահից, ինչը զերծ է պահում որևէ հնարավոր անորոշության առկայությունից:


	3․ Նախագծի 8-րդ կետով նախատեսվում է ժամանակավոր վկայական տրամադրելու և այլ հարաբերությունների նկատմամբ Հայաստանի Հանրապետության կառավարության 1998 թվականի դեկտեմբերի 25-ի «Հայաստանի Հանրապետությունում անձնագրային համակարգի կանոնադրությունը և Հայաստանի Հանրապետության քաղաքացու անձնագրի նկարագիրը հաստատելու մասին» թիվ 821 որոշմամբ հաստատված ընթացակարգի կիրառում։
Քանի որ նախագծի հիշյալ կետը վերաբերում է անձը հաստատող փաստաթղթերի տրամադրման ընթացակարգին, ուստի այն չի հանդիսանում քննարկվող որոշման կարգավորման առարկա և առնչվում է 1998 թվականի դեկտեմբերի 25-ի թիվ 821 որոշմամբ սահմանված այն հարաբերություններին, որոնք չեն կարգավորվել Հավելված 2-ում։

	Ընդունվել է
Նախագծում կատարվել է համապատասխան փոփոխություն:


	4․ Նախագծով որոշման ուժի մեջ մտնելու ժամկետը նախատեսվում է սահմանել պաշտոնական հրապարակմանը հաջորդող օրվանից։ Մինչդեռ, նախագծի 6-րդ կետով նախատեսվում է «Փախստականների և ապաստանի մասին» օրենքի 62-րդ հոդվածի 3-րդ մասի պահանջների համաձայն՝ ապահովել որոշմամբ սահմանված անձանց հաշվառումը ժամանակավոր պաշտպանություն ստացած անձանց շտեմարանում։ Նշված կետի պահանջի կատարումը, ինչպես նաև համապատասխան վկայականի տպագրման գործընթացի կազմակերպումը պահանջում են տեխնիկական լուծումներ և ժամանակ։ Ուստի առաջարկվում է որոշման ուժի մեջ մտնելու ժամկետը սահմանել պաշտոնական հրապարակմանը հաջորդող տասներորդ աշխատանքային օրը։

	Մասամբ է ընդունվել
   Նախագծի հավելված N 1-ի 2-րդ կետի ուժի մեջ մտնելու պահ է սահմանվել պաշտոնական հրապարակման օրվանից հետո երեք ամիսը:


	2․ Կրթության, գիտության, մշակույթի և սպորտի նախարարություն
	25.10.2023թ.

	
	N 01/18.2/29676-2023

	Հայտնում եմ, որ Կրթության, գիտության, մշակույթի և սպորտի նախարարությունը «Լեռնային Ղարաբաղից բռնի տեղահանված անձանց ժամանակավոր պաշտպանության վերցնելու և փախստական ճանաչելու, ինչպես նաև  ժամանակավոր պաշտպանություն ստացած փախստականի անձը հաստատող փաստաթղթի նկարագիրը և դրա տրամադրման կարգը հաստատելու մասին» Կառավարության որոշման նախագծի վերաբերյալ առաջարկություններ և դիտողություններ չունի: 
 
	Ընդունվել է

	3. Բարձրագույն դատական խորհուրդ
	25.10.2023թ.

	
	N ԴԴ/2485-23

	1. Նախագծի նախաբանում վկայակոչվել է նորմատիվ իրավական ակտն ուժը կորցրած ճանաչելու իրավական հիմք: Մինչդեռ, հարկ է նշել, որ Նախագիծը վերաբերում է ոչ միայն ՀՀ կառավարության 2009 թվականի նոյեմբերի 26-ի N 1367-Ն որոշումը ուժը կորցրած ճանաչելու, ինչպես նաև ժամանակավոր պաշտպանություն ստացած փախստականի անձը հաստատող փաստաթղթի նկարագիրը և դրա տրամադրման կարգը հաստատելու հարցերին:
Հաշվի առնելով վերոգրյալը՝ առաջարկվում է Նախագծի նախաբանում վկայակոչել համապատասխան կարգերը սահմանելու համար հիմք հանդիսացող իրավական նորմերը

	Չի ընդունվել
Նախագծի նախաբանում հղում է կատարվում նաև «Փախստականների և ապաստանի մասին» օրենքի 3-րդ հոդվածի 1-ին մասին, 61-րդ հոդվածին, 62-րդ հոդվածի 1-ին և 7-րդ մասերին, ինչպես նաև «Փախստականների կարգավիճակի մասին» կոնվեցիային և դրան կից 1967 թվականի Արձանագրությանը:


	2. Նախագծի 4-րդ կետի 1-ին ենթակետով նախատեսվում է  հաստատել ժամանակավոր պաշտպանություն ստացած փախստականի անձը հաստատող փաստաթղթի նկարագիրը՝ համաձայն N 1 հավելվածի (այսուհետ՝ N 1 հավելված): Հարկ է նշել, որ N 1 հավելվածի 1-ին կետի 2-րդ ենթակետով ժամանակավոր պաշտպանության (փախստականի) վկայականը հաստատվում է համաձայն նմուշի (այսուհետ՝ Նմուշ):
Նկատի ունենալով այն հանգամանքը, որ «ժամանակավոր պաշտպանությունը (փախստականի) վկայական» վերտառությամբ Նմուշում չի նշվել, թե որ պետության կողմից տրվող վկայականին է այն վերաբերում՝ առաջարկվում է Նմուշի վերնագրում «Ժամանակավոր պաշտպանության (փախստականի) վկայական» բառերից առաջ լրացնել «Հայաստանի Հանրապետություն» բառերը:
	Ընդունվել է
    Ժամանակավոր պաշտպանության (փախստականի) վկայականի նմուշում արտացոլվել են «Հայաստանի Հարապետություն» բառերը:

	4. Պետական եկամուտների կոմիտե
	25.10.2023թ.

	
	01/3.1/64069-2023

	ՀՀ պետական եկամուտների կոմիտեն քննարկել է «Լեռնային Ղարաբաղից բռնի տեղահանված անձանց ժամանակավոր պաշտպանության վերցնելու և փախստական ճանաչելու, ինչպես նաև  ժամանակավոր պաշտպանություն ստացած փախստականի անձը հաստատող փաստաթղթի նկարագիրը և դրա տրամադրման կարգը հաստատելու մասին» Կառավարության որոշման նախագիծը և հայտնում ենք, որ նախագծի վերաբերյալ առաջարկություններ չկան:

	Ընդունվել է

	5. Կադաստրի կոմիտե
	24.10.2023թ.

	
	N ՍԹ/14667-2023

	   Ի պատասխան Ձեր 2023 թվականի հոկտեմբերի 23-ի N //45482-2023 գրության՝ հայտնում ենք, որ «Լեռնային Ղարաբաղից բռնի տեղահանված անձանց ժամանակավոր պաշտպանության վերցնելու և փախստական ճանաչելու, ինչպես նաև ժամանակավոր պաշտպանություն ստացած փախստականի անձը հաստատող փաստաթղթի նկարագիրը և դրա տրամադրման կարգը հաստատելու մասին» 
ՀՀ կառավարության որոշման նախագծի վերաբերյալ առաջարկություններ չունենք:
	Ընդունվել է


	6. Բարձր տեխնոլոգիական արդյունաբերության նախարարություն
	25.10.2023թ.

	
	01/17.1/10159-2023

	     Ի պատասխան Ձեր 2023 թվականի հոկտեմբերի 23-ի թիվ 45482-2023 գրության,  ուսումնասիրելով «Լեռնային Ղարաբաղից բռնի տեղահանված անձանց ժամանակավոր պաշտպանության վերցնելու և փախստական ճանաչելու, ինչպես նաև ժամանակավոր պաշտպանություն ստացած փախստականի անձը հաստատող փաստաթղթի նկարագիրը և դրա տրամադրման կարգը հաստատելու մասին» Կառավարության որոշման նախագիծը՝ հայտնում ենք, որ Հայաստանի Հանրապետության բարձր տեխնոլոգիական արդյունաբերության նախարարությունն իր իրավասությունների շրջանակներում  առաջարկություններ և դիտողություններ չունի։

	Ընդունվել է


	6. Տարածքային կառավարման և ենթակառուցվածքների նախարարություն
	25.10.2023թ.

	
	N ԳՍ/21.1/32645-2023

	   Տարածքային կառավարման և ենթակառուցվածքների նախարարությունը «Լեռնային Ղարաբաղից բռնի տեղահանված անձանց ժամանակավոր պաշտպանության վերցնելու և փախստական ճանաչելու, ինչպես նաև ժամանակավոր պաշտպանություն ստացած փախստականի անձը հաստատող փաստաթղթի նկարագիրը և դրա տրամադրման կարգը հաստատելու մասին» ՀՀ կառավարության որոշման նախագծի վերաբերյալ իր իրավասությունների շրջանակում առաջարկություններ և դիտողություններ չունի:

	Ընդունվել է



	7. Առողջապահության նախարարություն
	25.10.2023թ.

	
	N Մ/80088-2023

	Ի պատասխան Ձեր 23.10.2023 թվականի թիվ /45482-2023 գրության` «Լեռնային Ղարաբաղից բռնի տեղահանված անձանց ժամանակավոր պաշտպանության վերցնելու և փախստական ճանաչելու, ինչպես նաև  ժամանակավոր պաշտպանություն ստացած փախստականի անձը հաստատող փաստաթղթի նկարագիրը և դրա տրամադրման կարգը հաստատելու մասին» Կառավարության որոշման նախագծի (այսուհետ` Նախագիծ) վերաբերյալ հայտնում եմ, որ դիտողություններ և առաջարկություններ չկան:
Միաժամանակ հայտնում եմ, որ «Պետության կողմից երաշխավորված անվճար բժշկական օգնության և սպասարկման մասին» ՀՀ կառավարության 04.03.2004 թվականի N 318-Ն որոշման (այսուհետ` Որոշում) Հավելված 1-ով հաստատված է  պետության կողմից երաշխավորված անվճար և արտոնյալ պայմաններով բժշկական օգնություն և սպասարկում ստանալու իրավունք ունեցող` բնակչության սոցիալապես անապահով ու առանձին (հատուկ) խմբերի ցանկը, որտեղ փախստականի կարգավիճակ ունեցող անձինք ներառված չեն:
Միևնույն ժամանակ Որոշման Հավելված 12-ով սահմանված է արտակարգ իրավիճակներում կամ Հայաստանի Հանրապետության նկատմամբ օտարերկրյա պետության կողմից իրականացված ռազմական գործողությունների կամ ահաբեկչական գործողությունների արդյունքում տուժած անձանց բժշկական օգնության և սպասարկման կազմակերպման կարգը:
Մասնավորապես, տվյալ կարգի 2-րդ կետի համաձայն` Հայաստանի Հանրապետությունում կամ Արցախի Հանրապետությունում հայտարարված արտակարգ իրավիճակներում կամ ռազմական կամ ահաբեկչական գործողությունների արդյունքում տուժած անձանց (այսուհետ՝ տուժած անձինք) բժշկական օգնությունն ու սպասարկումն իրականացվում է պետության կողմից երաշխավորված անվճար պայմաններով:
Նույն կարգի 10-րդ կետի համաձայն` սույն հավելվածի իմաստով տուժած անձինք են համարվում՝
1) պատերազմական գործողությունների հետևանքով տարհանված Հայաստանի Հանրապետության և Արցախի Հանրապետության քաղաքացիները.
2) Արցախի Հանրապետությունում հաշվառված քաղաքացիները՝ Արցախի Հանրապետության առողջապահության նախարարության կողմից տրված էլեկտրոնային ուղեգրի առկայության դեպքում.
3) Հայաստանի Հանրապետությունում կամ Արցախի Հանրապետությունում հայտարարված արտակարգ իրավիճակներում կամ ռազմական կամ ահաբեկչական գործողությունների արդյունքում խեղում, վնասվածք, հիվանդություն ստացած անձինք՝ արտակարգ իրավիճակներում կամ ռազմական կամ ահաբեկչական գործողությունների արդյունքում ստացած խեղման, վնասվածքի, հիվանդության մասով:
Վերը նշվածից հետևում է, որ Լեռնային Ղարաբաղից բռնի տեղահանված անձինք Նախագծի շրջանակներում ստանալով փախստականի կարգավիճակ չեն կարող օգտվել հիշյալ Որոշմամբ սահմանված պետության կողմից երաշխավորված անվճար պայմաններով բժշկական օգնություն ու սպասարկում ստանալու արտոնությունից:
Հիմք ընդունելով վերոգրյալն առաջարկվում է Նախագծում նախատեսել Լեռնային Ղարաբաղից բռնի տեղահանված անձանց վերաբերյալ պետության կողմից երաշխավորված անվճար և արտոնյալ պայմաններով բժշկական օգնություն և սպասարկում ստանալու վերաբերյալ իրավակարգավորումներ կամ քննարկել ՀՀ կառավարության 04.03.2004 թվականի N 318-Ն որոշման մեջ համապատասխան փոփոխություներ և լրացումներ կատարելու հարցը:  
        

	Ընդունվել է
Լեռնային Ղարաբաղից բռնի տեղահանված անձանց վերաբերյալ պետության կողմից երաշխավորված անվճար և արտոնյալ պայմաններով բժշկական օգնություն և սպասարկում ստանալու վերաբերյալ իրավակարգավորումներ նախատեսելու հարցը դուրս է տվյալ նախագծի կարգավորման առարկայից և կարող է քննարկվել ՀՀ կառավարության 04.03.2004 թվականի N 318-Ն որոշման մեջ փոփոխություներ և (կամ) լրացումներ հարցի շրջանակներում:  







	8. Աշխատանքի և սոցիալական հարցերի նախարարություն
	25.10.2023թ.

	
	Մ/80105-2023

	       Ուսումնասիրելով «Լեռնային Ղարաբաղից բռնի տեղահանված անձանց ժամանակավոր պաշտպանության վերցնելու և փախստական ճանաչելու, ինչպես նաև ժամանակավոր պաշտպանություն ստացած փախստականի անձը հաստատող փաստաթղթի նկարագիրը և դրա տրամադրման կարգը հաստատելու մասին» Հայաստանի Հանրապետության կառավարության որոշման նախագիծը՝ առաջարկում ենք.
1. նախագծում ներառել դրույթներ՝ կապված ժամանակավոր պաշտպանության տրման երկարաձգման ժամկետի և հիմքերի վերաբերյալ.

	Չի ընդունվել
Ժամանակավոր պաշտպանության ժամկետը կարող է երկարաձգվել հետագայում Կառավարության որոշման հիման վրա, որպիսի պայմաններում առանձին գնահատման առարկա կդառնա համապատասխան հիմքերի առկայությունը՝ «Փախստականների և ապաստանի մասին» ՀՀ օրենքի շրջանակներում:




	2. նախագծի 1-ին կետով դուրս են մնում այն անձինք, ովքեր չեն ունեցել հաշվառում Լեռնային Ղարաբաղի բնակչության ռեգիստրում և ՀՀ-ում բնակվում են 44-օրյա պատերազմից հետո։ Այս անձանց միանվագ դրամական աջակցություն է տրամադրվել ՀՀ կառավարության 2020 թվականի նոյեմբերի 21-ի N 1820-Լ որոշման շրջանակներում։ Ըստ այդմ, առաջարկում ենք փախստական ճանաչել նաև վերը նշված անձանց.

	Չի ընդունվել
  Նախագծի 1-ին կետի 2-րդ համաձայն՝ Ժամանակավոր պաշտպանության տակ են վերցվում նաև Հայաստանի Հանրապետության տարածքում կամ Հայաստանի Հանրապետությունից դուրս գտնվող այն անձանց, որոնց վերջին հաշվառման հասցեն եղել է Լեռնային Ղարաբաղում: Արդյունքում, որոշումը տարածվում է նաև անձանց վրա, ովքեր չեն ունեցել հաշվառում Լեռնային Ղարաբաղի բնակչության ռեգիստրում և ՀՀ-ում բնակվում են 44-օրյա պատերազմից հետո՝ պայմանով, որ իրենց վերջին հաշվառման հասցեն եղել է Լեռնային Ղարաբաղը:

	3. հստակության համար առաջարկում ենք N 1 հավելվածի 1-ին կետը «փախստականի» բառից հետո լրացնել «, այդ թվում՝ 16 տարին չլրացած անձի,» բառերով.
	Չի ընդունվել
Նախագծի հավելված N 1-ի 9-րդ կետի համաձայն՝ անձնագրում գրառումներ, նշումներ կատարելու, կորած, գտնված անձնագրերը հանձնելու, դրանք ոչնչացնելու, անձնագրի փոխանակման (կորստի, վավերականության ժամկետը լրանալու) կապակցությամբ մինչև նոր անձնագիր ստանալը անձի դիմումի հիման վրա ժամանակավոր վկայական տրամադրելու և այլ հարաբերությունների նկատմամբ տարածվում են  Հայաստանի Հանրապետության կառավարության 1998 թվականի դեկտեմբերի 25-ի «ՀՀ-ում անձնագրային համակարգի կանոնադրությունը և ՀՀ քաղաքացու անձնագրի նկարագիրը հաստատելու մասին» թիվ 821 որոշմամբ հաստատված ընթացակարգը, որտեղ բարձրացված խնդրի վերաբերյալ առկա են համապատասխան կարգավորումները:


	     4. Առաջարկում ենք վերանայել N 2 հավելվածի 2-րդ և 3-րդ կետերի ենթակետերի համարակալումը, N 2 հավելվածի 4-րդ կետի 1-ին ենթակետից հանել «սույն» բառը, իսկ 7-րդ կետի «Հայաստանի Հանրապետության» բառերը փոխարինել «Միգրացիայի և քաղաքացիության բնագավառում պետական կառավարման» բառերով:
    Բացի վերը նշվածից, կարևորվում է Պաշտպանության նախարարության կարծիքը նախագծի 1-ին կետի վերաբերյալ՝ Լեռնային Ղարաբաղի տարածքում ծառայած զինծառայողների (պարտադիր ժամկետային և պայմանագրային) ընդգրկված լինելու մասով՝ հաշվի առնելով բնակչության պետական ռեգիստրում զինծառայողների հաշվառման առանձնահատկությունները։
	Ընդունվել է
Նախագծում կատարվել են համապատասխան փոփոխություններ:

	9. Ազգային անվտանգության ծառայություն
	25.10.2023թ.

	
	11/1585

	       1. Նախագծի 1-ին կետով նախատեսվող անձանց շրջանակը հստակեցման կարիք ունի՝ տարընկալումներից խուսափելու նպատակով: Մասնավորապես, պարզ չէ 1-ին կետի 1-ին ենթակետում նշված՝ Լեռնային Ղարաբաղի բնակչության ռեգիստրի «հաշվառումներով անցնող անձ» հասկացությունը, արդյոք խոսքը ներկայումս հաշվառված (հաշվառման մեջ գտնվող) անձանց մասին է, թե՝ նաև երբևէ ռեգիստրում հաշվառվածների, այդ թվում՝ ներկայումս հաշվառումից հանվածների: Այս առումով կարող է անհամապատասխանություն առաջանալ նույն կետի 2-րդ ենթակետի հետ: Հետևաբար առաջարկվում է 1-ին կետի 1-ին և 2-րդ ենթակետերը միավորել՝ հստակեցնելով հաշվառմանը վերաբերող իրավակարգավորումները:

	Չի ընդունվել
Նախագծի 1-ին կետի 1-ին ենթակետը վերաբերում է ներկայումս Լեռնային Ղարաբաղի բնակչության ռեգիստրում հաշվառում ունեցող անձանց:




	     2. Նախագծի 1-ին կետի 3-րդ ենթակետը ևս վերանայման կարիք ունի, քանի որ պարզ չէ «Լեռնային Ղարաբաղում բնակվել» եզրույթի էությունը, որն անհրաժեշտ է հստակեցնել բնակվելու ժամկետի տեսանկյունից: Նախագծի 2-րդ կետով նախատեսված բացառության համատեքստում նաև բավարար չափով որոշակի չէ ՀՀ քաղաքացու անձնագիր (070-ից տարբերվող կոդով) ունեցող և 2023 թվականի սեպտեմբերի 19-ից հետո ԼՂ-ից ՀՀ տեղափոխված անձանց ժամանակավոր պաշտպանության կարգավիճակ տրամադրելու և փախստական ճանաչելու հարցը:

	Չի ընդունվել
Նախագծի համաձայն, սույն որոշմամբ տրամադրվող ժամանակավոր պաշտպանությունը չի տարածվելու այն անձանց վրա, ովքեր ունեն ՀՀ քաղաքացու անձնագիր (070 կոդից տարբերվող), ունեն ՀՀ-ում հաշվառում և միաժամանակ, Լեռնային Ղարաբաղում մինչև 2023 սեպտեմբերի 19-ը փաստացի չեն բնակվել:

	3. Անհրաժեշտ է անձին ժամանակավոր պաշտպանության վերցնելու և փախստական ճանաչելու համար բոլոր դեպքերում որպես պարտադիր պայման սահմանել անձի կենսական շահերի կենտրոնը Լեռնային Ղարաբաղում գտնվելու հանգամանքը:
	Չի ընդունվել
Նախագծով որդեգրվել է այլ մոտեցում՝ որպես առաջնային հիմք Լեռնային Ղարաբաղի բնակչության ռեգիստրի հաշվառում ունենալը:


	4. Լրացուցիչ հիմնավորման կարիք ունի նախագծի 6-րդ կետում նշված՝ ամբողջ խմբի համար մեկ միասնական գործ բացելու նպատակահարմարությունը: Միաժամանակ անհրաժեշտ է պարզաբանել՝ արդյոք «ամբողջ խումբ» եզրույթը ենթադրում է ժամանակավոր պաշտպանություն ստացած բոլոր անձանց և հստակություն ապահովելու նպատակով խմբագրել քննարկվող դրույթը:

	Ընդունվել է
Նախագծի 6-րդ կետում առկա՝ ամբողջ խմբի համար մեկ միասնական գործ բացելու վերաբերյալ կարգավորումը բխում է «Փախստականների և ապաստանի մասին» ՀՀ օրենքի 62-րդ հոդվածի 3-րդ մասի ուղղակի պահանջից:

	5. Նախագծի 8-րդ կետում անհրաժեշտ է հստակ ամրագրել, թե ինչ անձնագրի մասին է խոսքը: Միաժամանակ, նշված կետը խմբագրման կարիք ունի՝ հաշվի առնելով, որ ՀՀ կառավարության 1998 թվականի դեկտեմբերի 25-ի թիվ 821 որոշմամբ սահմանված ոչ բոլոր իրավակարգավորումներն են կիրառելի քննարկվող դեպքում, և առանձին պահանջներն ու ընթացակարգերը սահմանվում են նախագծի 2-րդ հավելվածով: Այս տեսանկյունից անհրաժեշտ է վերանայել նաև 2-րդ հավելվածի կարգավորումները, մասնավորապես 7-րդ կետի նախատեսման անհրաժեշտությունը, քանի որ ՀՀ կառավարության 1998 թվականի դեկտեմբերի 25-ի թիվ 821 որոշմամբ արդեն իսկ կարգավորվում են նշված իրավահարաբերությունները:

	Չի ընդունվել
ՀՀ կառավարության 1998 թվականի դեկտեմբերի 25-ի թիվ 821 որոշումը կարող է տարածվել նախագծով կարգավորվող իրավահարաբերությունների վրա այնքանով, որքանով իր էության կիրառելի է դրանց նկատմամբ՝ պայմանով, որ նշված հարաբերությունները կարգավորված չեն արդեն իսկ նախածգում:

	6. Նախագծի 1-ին հավելվածի 1-ին կետի համաձայն՝ ժամանակավոր պաշտպանություն ստացած փախստականի անձը հաստատող փաստաթղթերից է  անձնագիրը, որն իր նկարագրով համապատասխանում է ՀՀ կառավարության 1998 թվականի դեկտեմբերի 25-ի թիվ 821 որոշմամբ հաստատված անձնագրի նկարագրին, սակայն ծածկագիրը տպագրվում է բացառապես 070 կոդով: Առաջարկվում է «տպագրվում» բառից հետո լրացնել «(տպագրված)» բառը կամ նախագծում նախատեսել արդեն իսկ 070 ծածկագրով տպագրված և հատկացված անձնագրերը որպես ժամանակավոր պաշտպանություն ստացած փախստականի անձը հաստատող փաստաթուղթ համարելու  վերաբերյալ կարգավորում: 
Միաժամանակ, 2-րդ հավելվածում առաջարկվում է առավել հստակ սահմանել ժամանակավոր պաշտպանության (փախստականի) վկայականի տրամադրման ընթացակարգը, հատկապես 070 ծածկագրով անձնագրեր արդեն իսկ ունեցող անձանց մասով:   

	Մասամբ է ընդունվել
Միաժամանակ, նախագծով արդեն իսկ սահմանված է վկայականի տրամադրման ընթացակարգը::

	7. 1-ին հավելվածի 1-ին կետի 1-ին ենթակետում «070 կոդով» բառերը փոխարինել «070 ծածկագրով» բառերով:   

	Ընդունվել է
Նախագծում կատարվել է համապատասխան փոփոխություն:

	8. Նախագծի 2-րդ հավելվածի 1-ին կետի համաձայն՝ ժամանակավոր պաշտպանություն ստացած փախստականին անձը հաստատող  փաստաթղթերը տրվում կամ փոխանակվում են ՀՀ բնակչության պետական ռեգիստրում հաշվառում ունենալու դեպքում: Նշված պահանջի սահմանումը չի բխում որոշման նախագծի 1-ին կետի կարգավորումներից: Հակասություններից խուսափելու նպատակով առաջարկվում է քննարկել ՀՀ բնակչության պետական ռեգիստրում անձի հաշվառումը համապատասխան փաստաթղթերը տրամադրելու հետ միաժամանակ իրականացնելու պահանջ նախատեսելու հնարավորությունը:

	Չի ընդունվել
Նախագծի 2-րդ հավելվածի 1-ին կետի կարգավորումը անուղղակիորեն ենթադրում է հաշվառումը փոխելու վերաբերյալ դիմում ներկայացնելու պահանջ:

	9. 2-րդ հավելվածի 2-րդ կետի 4-րդ ենթակետում անհրաժեշտ է հստակեցնել այլ փաստաթղթերի շրջանակը:

	Չի ընդունվել
Նախագիծը մշակելիս նկատի է առնվել Լեռնային Ղարաբաղից բռնի տեղահանված անձանց պայմանները, այդ թվում նաև նրանց մոտ փաստաղթերի կորստի կամ պահպանված չլինելու բարձր հավանակությունը, որպիսի դեպքում անձնագիր ստանալու համար հնարավորություն է ստեղծվում ներկայացնել ցանկացած հնարավոր անձը հաստատող փաստաթուղթ, որը կլինի դիմումատուի տիրապետության տակ (ծննդյան վկայական, վարորդական վկայական, դրանց պատճեններ և այլն), որոնց սպառիչ ցանկի ամրագրումը արդյունավետ և նպատահարմար չէ:

	10. Մարդու իրավունքների պաշտպան
	25.10.2023թ.

	
	N 01/01.2/4202-2023

	Ի պատասխան Ձեր՝ 2023 թվականի հոկտեմբերի 23-ի թիվ //45487-2023 գրության՝ հայտնում եմ, որ «Լեռնային Ղարաբաղից բռնի տեղահանված անձանց ժամանակավոր պաշտպանության վերցնելու և փախստական ճանաչելու, ինչպես նաև  ժամանակավոր պաշտպանություն ստացած փախստականի անձը հաստատող փաստաթղթի նկարագիրը և դրա տրամադրման կարգը հաստատելու մասին» Կառավարության որոշման նախագծի վերաբերյալ ՀՀ մարդու իրավունքների պաշտպանի աշխատակազմի կարծիքը ներկայացվում է գաղտնագրված։ 

	Ընդունվել է



	11. Արտաքին գործերի նախարարություն
	25.10.2023թ.

	
	N 1111/56164-23

	Ի պատասխան Ձեր՝ ս.թ. հոկտեմբերի 23-ի //45482-2023 թվակիր գրությամբ ներկայացված՝ «Լեռնային Ղարաբաղից բռնի տեղահանված անձանց ժամանակավոր պաշտպանության վերցնելու և փախստական ճանաչելու, ինչպես նաև ժամանակավոր պաշտպանություն ստացած փախստականի անձը հաստատող փաստաթղթի նկարագիրը և դրա տրամադրման կարգը հաստատելու մասին» կառավարության որոշման նախագծի (այսուհետ՝ Նախագիծ) վերաբերյալ հայտնում ենք հետևյալը.	-	Առաջարկում ենք Լեռնային Ղարաբաղից բռնի տեղահանված հայ բնակչության մոտ առկա անձնագրերում նախատեսել պաշտպանության տակ գտնվելու վերաբերյալ կնիք, օտարերկրյա պետություններում ՀՀ դիվանագիտական ծառայության մարմիններին  համապատասխան կնիքների տրամադրում, ինչպես նաև նախատեսել դրանց կիրառման կարգը:

	Չի ընդունվել
[bookmark: _GoBack]Պաշտպանության տակ գտնվելու վերաբերյալ առանձին կնիքի նախատեսման անհրաժեշտությունը բացակայում է՝ հաշվի առնելով այն հանգամանքը, որ տվյալ անձնագրերի նույնականացման մեխանիզմ է սահմանվում 070 ծածկագրի ներքո տրված լինելը:




	Առաջարկում ենք Նախագծի 5-րդ կետով օտարերկրյա պետություններում ՀՀ դիվանագիտական ծառայության մարմինների կողմից «070» կոդով անձնագրեր կրող ԼՂ հայ բնակչության հաշվառումը նախատեսել պարտադիր:  

	Չի ընդունվել
Բնակչության հաշվառման վերաբերյալ պարտադիր դրույթի նախատեսումը կարող է չհանգեցնել անձանց փաստացի պարտադիր հաշվառման: Այնուամենայնիվ, 070 ծածկագրով անձնագիր կրող անձանց իդենտիֆիկացման հնարավորությունը առկա է լինելու անկախ հաշվառումից:

		Նախագծում հղում է կատարվում 1998 թվականի դեկտեմբերի 25-ի «ՀՀ-ում անձնագրային համակարգի կանոնադրությունը և ՀՀ քաղաքացու անձնագրի նկարագիրը հաստատելու մասին» թիվ 821 որոշմանը (այսուհետ՝ Որոշում), սակայն ժամանակավոր պաշտպանության տակ գտնվող փախստականների փաստաթղթավորման հետ առնչվող իրավահարաբերությունները նշված որոշման կարգավորման առարկա չեն հանդիսանում:  Ուստի, խնդրում ենք հստակեցնել որոշմանը հղում կատարելու հիմնավորվածությունը՝ հաշվի առնելով այն, որ «070» կոդով անձնագրերի փոխանակումներ չեն կարող իրականացվել:  

	Չի ընդունվել
Նշված որոշման կարգավորման առարկան են հանդիսանում գրառումներ, նշումներ կատարելու, կորած, գտնված անձնագրերը հանձնելու, դրանք ոչնչացնելու, անձնագրի փոխանակման (կորստի, վավերականության ժամկետը լրանալու) կապակցությամբ առաջացող հարաբերությունները: Միաժամանակ, Նախագիծը չի ենթադրում «070» կոդով անձնագրերի փոխանակումներ իրականացնելու արգելք:


	Նախագծի նախաբանի 1-ին պարբերությունը շարադրել հետևյալ կերպ. «Հաշվի առնելով, որ Ադրբեջանի կողմից Լեռնային Ղարաբաղի նկատմամբ 2023թ. սեպտեմբերի 19-ին իրականացված ռազմական հարձակման, ինչպես նաև 2020թ. 44-օրյա պատերազմի հետևանքով Լեռնային Ղարաբաղի հայ բնակչությունը բռնի տեղահանվել է իր մշտական բնակության վայրից՝ հայտնվելով Հայաստանի Հանրապետության տարածքում»

	Ընդունվել է
Նախագծում կատարվել են համապատասխան փոփոխություններ

	-	Նախագծի նախաբանի 6-րդ պարբերությունում «արտաքին հարձակման,» բառակապակցությունից հետո ավելացնել «միջազգային մարդասիրական իրավունքի և» բառակապակցությունը: Ինչպես նաև նույն պարբերությունից առաջարկում ենք հանել «և ադրբեջանցիների» բառերը:

	Ընդունվել է
Նախագծում կատարվել են համապատասխան փոփոխություններ

	-	Նախագծի նախաբանի 7-րդ պարբերությունը շարադրել հետևյալ կերպ. «Նկատի ունենալով Լեռնային Ղարաբաղում բնիկ հայ ժողովրդի անվտանգության ապահովման միջազգային երաշխիքների բացակայությունը»:

	Ընդունվել է
Նախագծում կատարվել են համապատասխան փոփոխություններ:

	-	Նախագծի նախաբանի 7-րդ պարբերությունը շարադրել հետևյալ կերպ. «Նկատի ունենալով Լեռնային Ղարաբաղում բնիկ հայ ժողովրդի անվտանգության ապահովման միջազգային երաշխիքների բացակայությունը»:

	Ընդունվել է
Նախագծում կատարվել են համապատասխան փոփոխություններ:

	Նախագծի նախաբանի 10-րդ պարբերությունում «և ղեկավարվելով» բառերից առաջ ավելացնել «Հիմք ընդունելով 1951 թվականի «Փախստականների կարգավիճակի մասին» կոնվեցիան և դրան կից 1967 թվականի Արձանագրությունը» բառերը:

	Ընդունվել է
Նախագծում կատարվել են համապատասխան փոփոխություններ:

	Նախագծի հավելված N 2-ի 2-րդ կետի, 2-րդ ենթակետի շարադրանքը լրացնել «առկայության դեպքում» բառերով:	

	Չի ընդունվել
Ծննդյան վկայականի բացակայության պայմաններում ծննդյան փաստը կարող է հաստատվել 4-րդ ենթակետում նշված այլ փաստաթղթերի շրջանակներում:

	Նախագծով անհրաժեշտ է սահմանել դիմումի մերժման հիմքեր և սահմանված ժամկետում ոչ ամբողջական փաստաթղթերի համալրման հնարավորություն:
Վերոգրյալը բխում է «Վարչարարության հիմունքների և վարչական վարույթի մասին» օրենքի 32-րդ հոդվածի և 50-րդ հոդվածի 1-ին մասի դրույթների պահանջներից:
	Չի ընդունվել
Նշված իրավահաբարությունները կարգավորված են ՀՀ կառավարության 1998 թվականի դեկտեմբերի 25-ի թիվ 821 որոշմամբ, որը կարող է տարածվել նախագծով կարգավորվող իրավահարաբերությունների վրա այնքանով, որքանով իր էության կիրառելի է դրանց նկատմամբ:


	Նախագծի հավելված N 2-ի 2-րդ  և 3-րդ կետերում անհրաժեշտ է ուղղել ենթակետերի համարակալումը:	
	Ընդունվել է
Նախագծում կատարվել են համապատասխան փոփոխություններ:

	Նախագծի հավելված N 2-ի 2-րդ կետով անհրաժեշտ է ներկայացնել դիմում, իսկ 3-րդ կետով անհրաժեշտ է ներկայացնել սահմանված ձևի դիմում, սակայն նշված չէ թե ինչ իրավական ակտով կամ որ մարմնի կողմից սահմանված ձևի դիմում:	
	Ընդունվել է
Նախագծում կատարվել են համապատասխան փոփոխություններ:

	Նախագծի հավելված N 2-ի 3-րդ կետի 4-րդ ենթակետում «ամուսնության» բառից հետո ավելացնել «վկայական, իսկ համապատասխան դեպքերում» բառակապակցությունը:
	Ընդունվել է
Նախագծում կատարվել են համապատասխան փոփոխություններ:

	Նախագծի հավելված N 2-ի 7-րդ կետում «Հայաստանի Հանրապետության լիազոր մարմինը» բառերը փոխել «Ծառայությունը» բառով:
	Ընդունվել է
Նախագծում կատարվել են համապատասխան փոփոխություններ:


	Նախագծում բացակայում է ժամանակավոր պաշտպանություն ստացած փախստականի անձը հաստատող փաստաթղթի տրամադրման համար պետական տուրքի դրույքաչափի գանձման անհրաժեշտության մասին նշում:
	Չի ընդունվել
Պետական տուրքի գանձման հետ կապված իրավահարաբերությունները սահմանված են «Պետական տուրքի» մասին ՀՀ օրենքով:

	12. ՀՀ գլխավոր դատախազություն
	25.10.2023թ.

	
	N /20.4/19700-2023

	ՀՀ գլխավոր դատախազությունում ուսումնասիրվել է «Լեռնային Ղարաբաղից բռնի տեղահանված անձանց ժամանակավոր պաշտպանության վերցնելու և փախստական ճանաչելու, ինչպես նաև  ժամանակավոր պաշտպանություն ստացած փախստականի անձը հաստատող փաստաթղթի նկարագիրը և դրա տրամադրման կարգը հաստատելու մասին» ՀՀ կառավարության որոշման նախագիծը:
Նախագծի վերաբերյալ առաջարկություններ առկա չեն:

	Ընդունվել է



	13. ՀՀ անվտանգության խորհրդի գրասենյակ
	25.10.2023թ.

	
	N //36820-2023


	Նախագծի վերաբերյալ Անվտանգության խորհրդի գրասենյակը նկատառումներ և առաջարկություններ չունի:

	Ընդունվել է



	14. ՀՀ պաշտպանության նախարարություն
	23.10.2023թ.

	
	N //45482-2023



	Նախագծի վերաբերյալ Պաշտպանության նախարարության դիրքորոշումը 25.10.2023 թվականի դրությամբ չի ստացվել: 

	


	15. Քննչական կոմիտե
	23.10.2023թ.

	
	N //45482-2023



	Նախագծի վերաբերյալ Քննչկական կոմիտեի դիրքորոշումը 25.10.2023 թվականի դրությամբ չի ստացվել: 

	Ընդունվել է



	16. Հակակոռուպցիոն կոմիտե
	23.10.2023թ.

	
	N //45482-2023



	Նախագծի վերաբերյալ Հակակոռուպցիոն կոմիտեի դիրքորոշումը 25.10.2023 թվականի դրությամբ չի ստացվել: 

	


	17. Կենտրոնական բանկ
	23.10.2023թ.

	
	N //45482-2023



	Նախագծի վերաբերյալ Կենտրոնական բանկի դիրքորոշումը 25.10.2023 թվականի դրությամբ չի ստացվել: 

	


	18. Ֆինանսների նախարարություն
	23.10.2023թ.

	
	N //45482-2023



	Նախագծի վերաբերյալ Ֆինանսների նախարարության դիրքորոշումը 25.10.2023 թվականի դրությամբ չի ստացվել: 

	


	19. Շրջակա միջավայրի նախարարություն
	23.10.2023թ.

	
	N //45482-2023



	Նախագծի վերաբերյալ Շրջակա միջավայրի նախարարության դիրքորոշումը 25.10.2023 թվականի դրությամբ չի ստացվել: 

	




